
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Ши Тиэшэн

	(1951-2010)

	 

	Соёлын хувьсгалын үеэр 20 настай байсан Ши Тиэшэн (史铁生), Шэньси мужийн Яньчуан сууринд ажиллаж байхдаа суунги болжээ. Улмаар 1979 оноос зохиол бүтээл туурвиж эхэлснээр 1982-1983 онд оны шилдэг богино өгүүллэгийн шагнал хүртсэн байна. 

	1983 онд Хятадын Зохиолчдын эвлэлд элссэн тэрээр Чивчирсэн чавхдас шиг амь амьдрал хэмээх өгүүллэгээ 1991 онд бичсэн бөгөөд уг өгүүллэгээр хийсэн кино нь Каннын Олон улсын кино наадамд өрсөлдөж байжээ. Харин төлөөлөх бүтээл нь болсон Дитаний цэцэрлэгт хүрээлэн бид хоёр эсээндээ өвчтэй хүний сэтгэлийн зовуурь, түүнтэйгээ хэрхэн тэмцэж даван туулсан тухайгаа өгүүлжээ. 

	1998 онд тэр бээр Су Тун, Мо Янь, Үй Хуа, Ван Аньи нарын хамт Хятад улсаас Нобелийн шагнал хүртэх магадлалтай зохиолч хэмээн нэрлэгдсэн байдаг. 

	Олон жил өвчин зовлонд шаналсан Ши Тиэшэн “Өвчин эмгэг маань миний ажил төрөл юм даа. Ажлынхаа зав зайгаар л юм бичих юм” гэж өгүүлсэн ажээ.

	 

	 


ЧИВЧИРСЭН ЧАВХДАС МЭТ АМЬ АМЬДРАЛ

	Саарал манан татсан сүндэр уулсын энгэр бэлээр хөгшин, залуу хоёр сохор эр бэдэн явах юм санжээ. Наранд гандсан сүрлэн малгай нь ширүүн урсгалт голын уснаа туугдан хөвөх мэт ногоон талыг зүсэн урагшилна. Хаанаас хаа хүрч яваа нь тодорхойгүй энэ хоёр хүн тус бүр нэжгээд гурван чавхдаст зэмсэг үүрснийг ажвал үлгэрчид бололтой.

	Хэдэн мянган бээрт сунайж тогтсон уул нуруудын өндөр оргил тэнгэр өөд тэмүүлэн дүнхийнэ. Хүн сийрэг энэ нутагт зам зуур айл хунар таарах нь тун ховор. Хаа нэг тэртээд багашаархан суурин л үзэгдээд өнгөрнө. Гуу жалга ихтэй гундуухан энэ газраар явахуйд хажуухнаас гургуул үргэж, үнэг, туулай үсрэн гарах нь энүүхэнд бөгөөд зулай дээр шонхор, бүргэд элэн халин эргэлдэн нисэх ажээ. Намхан бут сөөгөөр хучигдсан уул хаданд хоргодох сүүдэр ер үгүй.

	— Зэмсгээ олигтойхон бариад яваач гэх хөгшний хахир дуу тэртээд цуурайтахад залуу:

	— Бариад л явж байна шүү дээ гэх юм.

	— Аятайхан авч явахгүй бол хөлсөөрөө норгочихно шүү. Тэгээд орой үдэш болохоор гонгиноод сууна даа!

	Таяг тулсан цээж нүцгэн хоёр эр үдийн халуунд хөлсөнд норсон цамцаа тайлаад бэлхүүсээрээ ороожээ. Газар гандаж хатсан энэ үед үлгэрчид ихээхэн орлоготой байдаг. Тосгоны тариачид энэ үест оройдоо хооллоод гэртээ суух нь ховор. Зарим нь замын хажууд ундлаад, ший үзэхээр явна. Иймээс зуны ид халуунд ахиухан ажиллавал алсдаа хэрэгтэй гэж санасан хөгшин, шавиа дагуулсаар тосгоноос тосгон хэсүүчилж, үдэш бүр үлгэр хайлж яваа нь энэ. 

	Өдрөөс өдөрт зан ааш нь ширүүсэх өвгөн энэ л зун мянга дахь чавхдасаа таслах тэр л өдөр ирэх нь баараггүй гэж санах болой. Эргэн тойрны чимээ анирт чих тавин алхах тэрээр “Еяны хөндийд тасрах ч юм бил үү, хэн мэдэх вэ?” гэсэн бодолд хөтлөөстэй явлаа. 

	Өдөржин төөнөсөн нарны илч оройдоо буурахын хэрээр голио цар цархийнэ. Хөгшин эргэж харалгүй урагшаа тэмүүлсэн чигтээ:

	— Залуу минь, шалавхан яваач гэж дуу өгөн шавдуулахад шавь нь үүрсэн урт оосортой цүнхээ пид пидхийлгэн алхаа нэмсэн ч аанай л хэдэн алдын ард хэвээр хоцорчээ. 

	—  Тагтаа шувууд хүртэл үүрэндээ орчихлоо гэвэл залуу:

	— Юу? гэсээр хэд алхав.

	— Тагтаа шувууд үүрээдээ нисэн оджээ гэж байна. Гэтэл чи гэлдрээд л байдаг гэхэд

	— Аан гээд ажирсангүй.

	— Наад муу радиогоо цохихгүйхэн шиг аваад яваач! гэж үг хаяхад:

	— Би цохиогүй шүү дээ гэлээ.

	— Ингэж явбал ч удахгүй чихэвчгүй болох дэг ээ гэсээр гасалбал:

	— Би яагаа ч үгүй шүү дээ. Сүнс сүүдэр л дуу өгч байгаа нь энэ биз хэмээв.

	Өвгөн “Өдий насалтлаа юу эсийг үзэв? Чих тавьж явсаар сүүлдээ шоргоолж ноцолдохыг ч андахгүй дуулдаг болж дээ” гэж санаашрах зуур залуу чихэвчээ цүнхэлж чилийсэн замаар багшийгаа даган алхлаа.

	Түдэлгүй тариан талбайд дорго буудай мэрэх нь дуулдсанд шавь залуу нохой шиг хуцвал даруй дутааж одоход хэрдээ л хөөрч дуу аялав. Багш нь нохой тэжээхийг зөвшөөрдөггүй. Нэг бол тосгоны ноход дагуулаад салахгүй, эс бол хүн амьтан хазаж сүйд хийнэ гэхээс ихэд эмээх аж. Уг нь нохойтой байсан бол замд явахад хөгжилтэй байх сан.

	Хажууханд могой исгэрэх чимээ гарвал чулуу аваад тэр зүгт шидвээс соргын түрүү шүр шархийлээ. Өвгөн шавиа хүлээн зогсосхийхэд залуу:

	— Дорго, бас могой байна шүү гэсээр гүйцэж ирвэл өөдөөс нь харин:

	— Тариан талбайд хүрсэн бол удахгүй тосгонд орох нь дээ гээд устай данхаа “Май” гэж өгөнгөө, —  Үлгэрч бидний хувьд амь амьдрал гэдэг алсын алсад зурайх зам харгуйгаас өөрцгүй. Ядарч байна уу? гэж асуувал залуу “Ядраад байна” гэх аваас багш нь дургүйцэхийг андахгүй мэдэхийн учир хариу хэлсэнгүй. — Хорвоо гэдэг хатуудаа дэндүү хатуу. Муу багш минь хөөрхий түмэн бээрийг туулсан ч мянган чавхдас тастаж амжилгүй одсон доо гэхийг дуулаад багш нь баяртай байгааг гадарлаж:

	— Багш аа, ногоон бандан гэж юу юм бэ? хэмээн асуулаа.

	— Бандан биш вандан байлгүй дээ гэвэл:

	— Тэгвэл тахир жам1 гэж юу юм бэ? гэсэнд:

	— Ямар жам гэнэ ээ? гээд толгой сэгсрэх юм.

	— Тахир жам аа.

	— Ёстой бүү мэд. Би л тийм юм дуулаагүй юм байна.

	— Радиогоор тэгж ярина лээ.

	— Үгүй чи наад радиогоосоо болж толгойгоо өгнө шүү. Өдөр шөнөгүй сонсоод л суух юм. Ямар хэрэг байна аа? Эргэн тойрон наадхаас чинь хавьгүй сонирхол татам зүйл зөндөө. Даанч сохор бидэнд хүртээлгүй юм даа гэсээр шүүрс алдахад шавь нь:

	— Таныхаар бол бидэнд хамаатай зүйл энэ хорвоод ч ховор шиг ээ гээд үг хаях аядав.

	— Энэ гурван чавхдаст чинь бидэнд хамгийн их хамаатай эд шүү дээ. Эцэг чинь зайлуул чамайг сайн үлгэрч болоосой гэж хүссээр явсан гэж үглэхэд залуу шор шорхийн ус залгилаад хөгшний урд гаран намуухан алхлаа.

	Өндөр уулсын энгэр бэлээр оройн сүүдэр тусахад өнө эрт цагаас тогтсон атираа үрчлээ нь тэнийх шиг. Хөгшин, залуу хоёр тосгонд ойртоход багш нь шавиа дуудав. Уулын амнаас хоржигнон урсах тунгалаг горхи жаргах нарны шаргал туяанд гялтганасаар багашаархан цүнхээлд цутган хэсэгтээ тогтох болой. Хивс дэвссэн мэт нялх ногоон дээр амсхийхээр суусан өвгөнийг:

	— Алив нүүр гараа угааж сэрүүц гэхэд залуу мөнөөх цүнхээлийн харалдаа суусан ч тахир жамын тухай бодсоор л. 

	— Биеэ сайхан угаагаад ав. Хөлс нь цутгаж, өнгө зүс алдаад ямар л олигтой харагдаа аж. Гуйлгачин шиг л яваа даа гэхэд залуу:

	— Та тэгвэл хөгшин гуйлгачин шиг харагдаж байгаа даа гэх залуу тас тас хөхөрсөөр гараа усанд дүрвэл хөгшин ус утгаж байгаад өөдөөс нь цацлаа.

	— Ганц үг газар гээхгүй хэдэрлэх юм. Чамайг дээ. Бид ямар ажил мэргэжилгүй гуйлгачид биш. Үлгэрчид шүү дээ хэмээсэнд:

	— Багш аа, бид үүгээр явж өнгөрсөн шиг санагдах юм. Тээр, та дуулав уу? Энд ирж байсан шүү дээ гээд юунд ч юм бэ чих тавилаа.

	— Үг хэлж байхад ер хайхрахгүй хүн юм аа. Чи гурван чавхдаст дарахдаа тааруухан. Гэтэл бидний амь амьдрал энэ хэдэн чавхдаст л хоргодож явдаг юм шүү дээ. Хөөрхий муу багш минь тэгж хэлдэг сэн гэвэл залуу хүйтэн булгийн тунгалаг усанд биеэ угаангаа ахиад л дуу аялав. 

	—  Чамд ер нь чих байна уу? Айн? гэж өвгөнийг хэгжүүрхэхэд:

	— Бидний амь амьдрал энэ хэдхэн чавхдаст уяатай гэж багш тань хэлснийг би лав зуунтаа сонссон дог оо. Түүнээс гадна мянган чавхдас тасалсны дараа хүртэх учиртай хараа оруулдаг тангийн жор үлдээснийг ч цээжээрээ мэднэ. Та ам нээх болгондоо л энэ тухай дурддаг хэмээвэл хөгшин:

	— Чи надад итгэхгүй байна аа даа? гэсээр эргэлзэх ажээ.

	— Ямар учраас мянган чавхдас тастан байж тэр танг хүртэх ёстой юм бэ? гэж сониучирхвал:

	— Тангийн жорд тэгж бичсэн юм, их мэдэх минь! гээд ихээ дургүй хяхтнав.

	— Мянган чавхдас тастах тийм бэрх ажил уу? гэж дуу алдах залуу тас хийтэл хөхөрвөл өвгөн:

	— Юундаа инээгээ вэ? Чи ч юм ойлгох биш дээ ямар. Үлгэр хайлж байхдаа л тастах учиртай. Түүнээс биш зүгээр тастахад ухаан зарах хэрэг юун гэж тэрүүхэндээ бөвтнөхөд залуу хөгшнийг цаашлуулбал уурлуулахын нэмэр гэж санаад дуугаа хураалаа.

	Өвгөн бодолд дарагдан чимээ аниргүй суув. Хэрэвзээ залуу нүдтэй сэн бол багш нь гараа өвдгөн дэрээ тавиад ширгэсэн нүдээрээ дээш тэнгэр өөд өлийн, тастсан чавхдас бүрээ санан дурсаж буйг олж харах байлаа. “Тавин жил гэдэг багагүй хугацаа! Хэдэн ч уул давж, хэдий урт зам туулсныг ёстой л бурхан мэднэ!” Энэ зуур өлсөж дааран, ядарч зүдэн, халуунд халж, хүйтэнд хөрж, хүний элэг доог болж явсан нь бишгүй...

	Үдэш бүр гурван чавхдаст зэмсгээ барин үлгэр хайлан дуулахдаа үнэн сэтгэлээс хуурдан байж л чавхдасаа тастах учиртайг мартаагүй. Олон жил зүтгэснийх энэ зун зорьсондоо хүрэх нь лав. “Би багшаасаа илүү хувьтай төрсөн. Багш минь энэ орчлонг хараагүй одсон шүү дээ” гэж сэтгэх үлгэрч өвгөн ужиг хууч өвчингүйн учир аагим халуун зуныг давахдаа л давна гэдэгтээ бүрнээ итгэнэ. 

	Залуу:

	— Энэ газрыг одоо л саналаа! гэж дуу алдахад өвгөн сая хөдөлж, гурван чавхдаст зэмсгээ аваад сэгсэрвэл дотор нь хийсэн нугалаатай жорын цаас таатайхан шаржигнана. – Багш аа, энэ Еяны хөндий байна, тийм үү? гэсэнд багш нь дуугарсангүй. – Еяны хөндий мөн биз дээ? гэхүйд:

	— Алив, нааш ирээд нуруу маажаадах гээд бөхийлөө.

	— Еяны хөндий мөн л байна даа гэхэд:

	— Тэглээ гээд юу гэж? Хашхичих хэрэг байна уу? гэвэл залуугийн зүрх дэлсэж, багшийнхаа нурууг маажив. – Еяны хөндий байлаа гээд юу гэж? Сүр бадруулах юм хэмээхэд залуу нэгийг санан хариу хэлсэнгүй. – Тэмээ хариулсан хүн буурынхаа занг андахгүй гэдэг дээ. Юу бодсоныг чинь мэдэж л байна хэмээсэнд:

	— Юу бодсон гэж? Зүгээр л байна даг гээд дуугаа хураачхав.

	— Өнгөрсөн жил ухаан санаагаа алдсан аятай явсныг чинь би л мэдээгүй явж гэнэ дээ. Тэр охины юунд тэгтлээ дурладаг байна? гэж үглэх хөгшин энэ хөндийд ирэхийг угтаа хүсээгүй ч үлгэр хайлахад урамтай томоохон суурин энд байдгийг санаад ийнхүү зүтгэжээ.

	Заримдаа багш, шавь хоёр энд хагас сар суудаг байлаа. Амандаа юу ч юм бэ бувтнах залуу шингэн хоолойтой тэр нэгэн охиныг дурсан сууна.

	— Чи аан гээ. Наадах чинь бүтэхгүй.

	— Юу бүтэхгүй гэж?

	— Юу гэдгийг нь чи мэдэх хойно асууж шалгаах хэрэг байна уу?

	— Таны хувьд бүтэх хэрэг гэж ер байна уу? гэсээр тэрүүхэндээ мушганахад өвгөн анзаарсангүй, уулын цаагуур суух нарны улбар ягаан туяаг ширтэх ажгуу.

	Жаргах нарны туяанд хөгшний яс арьс болсон нуруу уулын бэлд овоорсон хайрга чулуутай төстэй атал залуугийн хүдэр бадир бие он жилийн уртад үрчлээтэж амжаагүй гөлгөр толгодыг сануулна. Багш нь энэ жил дал шүргэж яваа бол шавь нь дөнгөж арван долоотой. Арван дөрөвтэйд нь аав нь түүнийг энэ өвгөнд шавь оруулсан юм санжээ. Тавь гаруй жил үлгэр хайлсан түүнийг ойр хавийн нутаг оронд танихгүй мэдэхгүй хүн гэж нэгээхэн ч үгүй. Жилийн жилд гурван чавхдаст зэмсгээ мөрөвчилсөөр, ахиухан хишиг өгсөн нэгэнд оройжин үлгэр хайлж, амьдралын эрээн барааныг түр ч атугай мартагнана. Ийнхүү нэг л мэдэхэд нэн ахархан хугацаанд үс нь бууралтаж, нуруу нь бөхийжээ. “Паньгу тэнгэр, газрыг заагласан тэр л цагаас хойш, гурван хаан, таван эзний тэр л үеэс эхлэн өнөөг хүртэл Тэнгэрийн доор амар амгалан ноёлсны жишгээр өчүүхэн би энэхүү үлгэрээ эхлүүлж гурван чавхдаст зэмсгээ уянгалуулъя. Мэддэг үлгэрээ дурдвал гурван мянга долоон зуу, сонсогч авгай алийг нь таалах сан бол” хэмээн төв хичээнгүй дүрийг батад барин уянгалуулахуйд цугласан олон дуу шуу орцгооно. Хөгшчүүд Дун Юн аавыгаа хөдөөлүүлэхийн тулд өөрийгөө боол болгон худалдсан тухай, залуус Эрлан баатар Жаран хөлтийн уул нурууг хэрхэн давсан тухай, бүсгүйчүүд Цинь Сянлиэний тухай үлгэр домог сонсохыг ам уралдан өгүүлэх тэр мөч үлгэрч өвгөнд хамгаас илүү эрхэм нандин. Чингэхэд амьдралаас амсаагүй дутуу, айдас гунигаа ч умартан ус балгаад хүмүүсийн дуу намжихуйд хөгжмийн чавхдасаа татан “Өнөөдөр та бүхэнд Ло Чэнь хунтайжийн тухай өгүүлсүү”, эс бөгөөс “Цайгаа ч оочлов, тамхиа ч татав. Их цагаан хэрмийг нулимсаараа нураасан Мэн Зяннюгийн тухай хайлан дуулъюу” хэмээн уянгалуулбаас тэрүүхэн орчинд анир гүм ноёлоод өвгөний цээлхэн хоолой, хөгжмийн эгшиг л агаар долгисуулан дуурьсах ажээ. Үлгэрч өвгөн өдий төдий үлгэр цээжээр мэдэхээс гадна шинэ шинэ домог туульс сонсож сурахын тулд чамгүй мөнгө зарж авсан радио хүлээн авагчтай. Гэхдээ энүүхэндээ гэхэд уулын хүмүүст өвгөний юу хайлах нь төдий л сонин биш, юу юунаас илүү хөгшний цээл хоолой, гурван чавхдаст зэмсгийнх нь цангинасан эгшигт татагдах авай. Түүний зэрэгцээ эр, эм хүмүүсийн дуу хоолой, исгэрэх салхи, зүсэр бороо, зүйл зүйлийн амьтан шувуудын архираан, цургиан, жиргээг чадамгай дуурайдагт нь дуртай. Үлгэр уянгалуулан өгүүлэхдээ чухамдаа ямархан зүйлийг төсөөлөн суудгийг хэн ч үл мэднэ. Сохор төрсөн түүний хувьд энэ орчлонг ерөөс хараагүй билээ. Тэнгэрт нар сар алин ч мандсан бай үй олон хүн үлгэр хайлахыг нь сонсохоор өмнө нь цуглана.

	Харин залуу шавийн хувьд багшаасаа ялгаатай нь гурав хүртлээ энэ дэлхийг тольдсон байлаа. Ухаан суугаагүй үедээ үзсэн харсан бүхнээ өдгөө бүдэг бадагхан санах тэрээр өвгөн багшийн үлгэр домгийг ч тэр, гурван чавхдаст зэмсгийн хөг аялгууг ч тэр огт сонирхохгүй. Аав нь цагтаа үйлээ үзэж байж энэ хөгшинд шавь оруулсан юм даг. Үнэнийг хэлэхэд залуу үлгэрч өвгөний радиод татагдсандаа л түүнтэй үлджээ. Сонссон дуулсандаа мэлэрч орхиод аавыгаа явсныг ч анзаараагүй гэдэг. 

	Хаа холын газар орон, хачин гайхалтай зүйлсийг таниулах жижигхэн радио залуугийн сэтгэлд зүсэн зүйлийн дүр зургийг зураглах ажгуу. Гурав хүртлээ үзсэн харснаа бүүр түүрхэн санах мань хүн орчин тойрноо аль болох бодитойгоор төсөөлөхийг хичээнэ. Жишээ нь, далай тэнгисийг радиогоор тэнгэр шиг хөх гэж хэлсэн шүү дээ. Тэнгэр ямаршуухан байдгийг залуу санахын учир далай тэнгисийг тэр хэрээр төсөөлөхтэйгөө. Далай яндашгүй их устай гэхийг дуулаад багадаа төмпөнтэй ус харснаа санаж, өдий төдий төмпөнтэй ус эгнүүлэн тавьсантай адилхан болов уу гэж эргэцүүлнэ. Тэр дундаа сайхан бүсгүйчүүдийг тун ч сонирхон шохоорхоно. Нэгэнтээ сайхан бүсгүй цоморлогоо нээсэн цэцэг шиг гэхийг дуулаад чихэндээ итгээгүй юм санж. Ээжийнх нь шарилыг хийсэн хайрцгийг мөрлөн авч явсан замын хажууд ургасан гундуухан цэцэг яавч бүсгүй хүнтэй төстэй баймгүй сэн. Залуу, охид бүсгүйчүүдийн тухай олиггүй бодлоо үлдэн хөөвч үүндээ улам их хөтлүүлэх болой. Даан ялангуяа Еяны хөндийн шингэн дуутай тэр нэг охин сэтгэлийг гэгэлзүүлэх нь яалтай. Радиогоор нэгэнтээ “Бүсгүй хүний нүд гэмээ нь алтан нар шиг гэрэлтэй” гэхийг дуулаад жаргах нарыг халхлан өөдөөс нь ирж явсан ээжийгээ эргэн дурсаж, эмэгтэй хүнийг түүн лугаа адил төсөөлөх болов. Хараагүй байтугай хараатай хүмүүс мэдэхгүй зүйлээ ийн зураглан буулгадаг шүү дээ.

	Гэвч яаж ч хичээгээд төсөөлөхийн аргагүй зүйлс бас бий. Ядах нь ээ, тахир жамыг санахад хангалттай.

	Багш шавь хоёр тэр оройдоо Еяны хөндийд үлгэр хайлахад өнөөх охин хажууханд жингэнэтэл инээх нь чихэнд хүрлээ. Өвгөн багш нь “Ло Чэнь эргэж ирээд дайнд мордоход эр зоригт Сү Лэ ч хүч үзэхээр зэхжээ. Сү Лэгийн том хутга урсгал ус лугаа адил бол Ло Чэний буу тэнгэрт хөвөх хөнгөн үүл мэт үзэгдэнэ. Үнэт эрдэнэс булаалдах хүчит луу, уул хадыг эрхшээх арслан барсын тулаан ийнхүү эхэллээ...” гэж хайлахад гурван чавхдаст зэмсгийн дуу уянгалан хангинана. Үг бүртээ сэтгэлээ шингээн суухуйд шавь нь бодлоороо алс тэртээд нисэн одоод хөг алдлаа.

	Багш, шавь хоёр Еяны сууринаас хоёр лигийн зайтай байх жижиг сүмд суужээ. Чулуун хана нь нурахаа дөхсөн энэ сүмийн хэд хэдэн танхим хэдийн сүйдэн эзгүйрч, төв танхим л нар салхинаас хааж дөнгөхтэйгөө болжээ (бурхдад өргөл барьдаг газар нурвал нүгэл болно биз). Танхимд залсан гурван шавар бурхны өнгө будаг нь хууларсанд бумбын архад уу, аль бөгөөс бурхан сахиус уу гэдгийг ялгахын аргагүй. Хашаа хэрэм, хана туурга нь мөлхөө өвсөөр битүү хучаастай. Еяны хөндийд ирэхдээ хөгшин үнэ хөлсгүйг нь бодоод энд л суурьшина. Харин залуугийн хувьд хөндийд хоёр дахь удаагаа ирсэн нь энэ.

	Үлгэрээ өгүүлж дуусаад сүмд ирвэл бүрий буужээ. Жаал жуул юмаа төв танхимд тавих зуур залуу өнгөрсөн жил хажуугийн танхимд барьсан пийшингээ галлахаар тийш зүглэв. Сөхөрч суугаад үлээсэн ч хийсэн гишүү нь чийгтэй тул ассангүй. Утаа залгиад бөгшүүлэн ханиалгахад өвгөн:

	— Чамд ер нь хийж чадах ажил байна уу? гэсээр үг хаяна.

	— Гишүү чийг даачихжээ гэвэл:

	— Гал түлэх ч яах вэ. Өнөө орой зэмсгээ дарж байгаа царайг нь хэмээхэд шавь нь ам нээж зүрхэлсэнгүй.

	Өвгөн ч хэдэнтээ урт амьсгаа аваад үлээж эхлэв.

	— Хүсэлгүй бол эртхэн эцэгтээ хэлээд харьсан нь дээр дээ. Иймэрхүү байвал ч явахгүй дэг ээ гэж өвгөнийг үглэхэд сайх залуу пийшингийн амсраас улалзах галын дөлд хайруулан үсэрч босоод хашаанд гарч хараал урсгасанд, - Юу юу гэнэ ээ? Айн? гээд араас нь дуугарлаа.

	— Наад галыг чинь л харааж байна гэхэд:

	— Олигтойхон ч үлээж чадахгүй, чи ч дээ... гэх ажээ.

	— Тэгээд яах үлээх юм бэ?

	— Яаж гэнэ шүү. Энэ галыг тэр бүсгүйн царай гэж бодоод үлээ гэж багшийгаа хэлэхэд шавь нь дуугарсангүй, сөхөрч суугаад пийшингийн амсар луу үлээхдээ “Бодоод байхад Лань Сюэрийн төрхийг би мэдэхгүй шүү дээ” хэмээн эргэцүүллээ. 

	—  Уухайс даа. Овоо доо. Өнөө охиныг төсөөл гэсэн чинь сурамгай гэгч нь үлээж байна гэхэд залуу хахаж цацталаа инээв.

	— Юундаа инээгээ вэ? гэвэл:

	— Та ер нь бүсгүй хүний нүүр лүү үлээж байсан уу? гэж хариу асуухад өвгөн хар цагаан дуугарсангүйд залуу элгээ хөштөл инээж тэрүүхэндээ өнхөрвөөс хөгшин “Золигийг дээ” гэсээр тас тас хийтэл хөхөрсөн боловч төдхөн дуугаа хураалаа.

	Удалгүй гал чад падхийн асахад залуу Лань Сюэрийг бодсоор гишүү түүхээр гарав. Өнөөдөр үлгэр хайлж дуусмагц охин түүн рүү дөхөж ирээд “Хүүе, өнгөрсөн удаа юу амласнаа санаж байна уу?” гэж асуухад багш нь дэргэд байсан тул хариу хэлж чадаагүй билээ. Дараа нь ахиж ирээд “Чанасан өндөг идээд хариу барина гэснээ мартчихаа юу даа?” гэж шивнэхэд багш нь өөр хүнтэй ярилцаж байх зуур “Чш-ш, юу гэж мартах вэ” гэсэн сэн. Азаар энэ яриаг хүн хар сонсоогүй юм даг.

	 Хийдийн төв танхимд удтал анир чимээгүй байсан ч өвгөн шинэ чавхдасаа татаж суулгасан бололтой хөглөх нь дуулдав. Еяны хөндийд ирсэн анхны оройдоо нэг чавхдас тасалсанд тэрээр угтаа бол баярлах учиртай ч гурван чавхдаст зэмсгийн хөг нэг л биш. 

	Хөглөх дуунаар залуу:

	— Багш аа, ус буцалчихлаа гэж дуу өгвөл хариу дуулдсангүй. Зэмсгийн аялгуу улам бүр түргэсэх ажээ.

	Тэгмэгц шавь нь:

	— Ахиад нэгийг тастах нь үү дээ, багш аа? гэсээр төмпөнтэй буцалсан ус авчирвал өнгөрсөн улирсан дурсамж дуртгалдаа автан суух өвгөн чиг урагш ширтээд үл сонсох болой. 

	Тариан түрүүг халиуруулан, тал хөндийгөөр хуйлран исгэрэх хүчит салхи лугаа адил зэмсгээ татан эгшиглүүлэхэд дан ян гэсэн тунгалаг авиа борооны анхны дуслууд шиг нэг нэгээрээ цуурайтаж эхэлснээ цаашаагаа ширүүсэн хурдсав. Багшийгаа ийнхүү тоглож буйг урьд өмнө нь сонсоогүй залуу шавь бие сэтгэл нь өвдөх вий гэхээс туйлгүй эмээнэ. Зэмсгээ ийнхүү татсаны дараа өвгөний толгой өвдөж, зүрх салгалаад, тамиргүй болж хэдэн сараар хэвтэн өнждөгийг тэрээр андахгүй бөлгөө.

	— Багш аа, хөлөө угаах уу? гэсэн ч өвгөн тоглосоор байлаа. – Багш аа, хөлөө угаагаач гэж чичирхийлсэн дуугаар өгүүлбэл аанай л гурван чавхдасаа татсаар. — Багш аа! гэж дуу алдвал өвгөн хэнгэнэтэл санаа алдан зэмсгээ хажуу тийш нь тавив.

	Шавь нь ашгүй сэхээ орлоо гэсэн шиг төмпөнтэй усаа дөхүүлээд дэргэд нь суулаа.

	— Явж амар. Өнөөдөр ядраа байлгүй.

	— Та унтахгүй юм уу?

	— Чи эхлээд хэвт ээ. Би хөлөө угаачхаад амаръя. Хүн хөгшрөхөөр өвчин ороогоод хэцүү юм гэж тайван хэлэхэд залуу:

	— Хамт хэвтье дээ гээд хажуугаас нь холдсонгүй.

	Ууланд шөнөдөө аниргүй байх агаад өвс навчсын хөнгөн сэрчигнээн, муур хүржигнэх дуу л чих шүргэж, Еяны хөндийн ноход хаа нэг хуцалдан, хүүхэд нялхас уйлах бөлгөө. Манхайх сарны сүүмэн гэрэл салж унах дөхсөн цонхоор тусан гурван шавар бурхан, хоёр үлгэрчийг гийгүүлнэ.

	— Намайг хүлээх хэрэггүй ээ. Орой болж. Санаа зоволтгүй, би зүв зүгээр. Дуулав уу, айн? гэхэд залуу хэдийн бүхлээрээ хажуулаад хурхирч эхлэв.

	Өвгөн түүнийг түлхэж хэвтрийг нь засахад хархүү юу ч юм бэ бувтнаад эргэж хараад унтлаа. Хөнжлийг нь нөмрүүлээд залуугийн булчин шөрмөс багагүй товойсныг мэдрэв.

	Өвгөн зэмсгээ тэврээд “Ахиад нэгийг тасалчихлаа, дараа нь ахиж нэгийг тасална...” гэж шивнэсээр чивчирсэн чавхдасыг илээд сэгсэрч үзвэл жор бичсэн цаас аанай л шүр шархийж, сэтгэлийнх нь бачимдлыг арилгах ажээ. Амь амьдралын итгэл найдвар ийн дуугарах болой.

	Энэ зуур залуу өнгийн зүүд зүүдлэн унтана. Сэрээд үд хүртэл унтлаа гэж багшдаа зэмлүүлэх вий гэхээс эмээсэндээ год хийн өндийж чимээ чагнавал багш нь сэрээгүй бололтой. Богцоо тэмтэрч үзээд радио хүлээн авагчаа гаргаад, өлмий дээрээ гэтсээр гадагш гарлаа.

	Еяны хавцал тийш хэд алхаад чагнаархвал тахиа донгодох нь сонстсонгүй, эргэн тойрно хачин аниргүй байсанд радиогоо асаавал мөн л таг чиг. Цаг хэд болж буйг мадаггүй дохиолдог радио чимээгүй байхыг бодоход үүр цайх яагаа ч үгүй бололтой. Радиогоо асаамагц хэдэн цаг болж буйг дуулдах нэвтрүүлгээр нь төвөггүй тодорхойлдог хүн арга ч байж уу.

	Эргэж ирвэл багш нь:

	— Чи хаачив аа? гэсэнд:

	— Морь хараад ирлээ гэж хэлчхээд хажууллаа.

	Тэр өглөө багш нь гурван чавхдаст зэмсгээ сайн дарж сур хэмээсэнд шавь залуу үд дунд хүртэл хэдэн чавхдас татаж суугаад үдээс хойш болоход л Еяны хөндийд гарав. Аагим халуун наранд тосгон чимээ аниргүй, тахиа нь моддын сүүдэрт зүүрмэглэж, гахайнууд хана налан хэвтэнэ. 

	Лань Сюэрийн гэрийн гадаа ирээд тээрмийн чулуун дээр гарч охиныг дуудах гэтэл тэднийд хэн нэгэн их дуугаар хурхирах аж. “Лань Сюэр, Лань Сюэр!” гэж дуу өгвөл нохой хуцаж, хурхирах чимээ тасалдаад “Хэн бэ?” гэх нь дуулдлаа.

	Залуу хариу хэлж зүрхэлсэнгүй нугдайвал тамшаалах дуу гараад залгуулаад хурхирах чимээ чихэнд хүрэв. 

	Санаа алдан тээрмийн чулуун дээрээс бууж эргээд алхахад архан талд нь хаалга хяхтнан, хөлийн чимээ гарч, нүдийг нь хэн нэгэн жижигхэн алгаараа дарж аваад:

	— Алив, таагаарай гэх жингэнэсэн дуу сонсогдов.

	Арван тав ч хүрээгүй хүүхдээрээ шахуу Лань Сюэрийн хувьд чингэх нь ихээ зүрх зориг шаардсан хэрэг билээ.

	— Лань Сюэр үү? гэвэл өөдөөс нь:

	— Радиогоо авчирсан уу? гэсэнд залуу бүсэндээ зүүсэн радиогоо заагаад:

	— Гэхдээ энд сонсоод хэрэггүй. Хүний хөлөөс зайтайхан газар очъё гэлээ.

	— Энд яагаад болохгүй гэж?

	— Хүн амьтан харчихвал дэмий шүү дээ.

	— Яав л гэж дээ?

	— Олон хүн сонсоод байвал зай нь суучихна аа.

	Ийнхүү тэр хоёр уулын цаахна хоржигнон урсах горхины эрэгт хүрэхэд залуу:

	— Чи тахир жам гэж юу болохыг мэдэх үү? гэж асуулаа.

	— Юу гэнэ ээ? гэвэл:

	— Тахир жам аа гэв.

	— Тэр чинь юу юм бэ? Чи өөрөө мэдэх юм уу?

	— Мэдэлгүй яах вэ. Харин ногоон вандан бол урт сандал.

	— Тэрийг мэдэхгүй хүн хаа байна аа?

	— Тэгвэл тахир жамыг мэдэх үү? гэж асуухад Лань Сюэр толгой сэгсрэв.

	Залуу нүдтэй сэн бол энэ үед охин түүнийг бишрэнгүй харцаар ширтэн буйг олж харах байлаа. Улмаар радиогоо нээхэд хөгжилтэй аялгуу урсан гарч хөндийг дүүргэх санжээ.

	Горхины дэргэд сэрүүхэн агаад хүний хөлөөс зайтай тул садаа болох зүйл нэгээхэн ч үгүй.

	— Энэ Алхам алхмаар гэдэг дуу гэж хэлэх залуу хөврөн урсах дууг даган дуулж, араас нь Гантай үеийн аянга нэрт өөр нэгэн дуу залган авахад аанай л түрлээ. Лань Сюэр түүний хажууд ёстой л харанхуй бүдүүлгээ ойлгоод гутрах шиг. 

	— Харин энэ бол Эхнэрээ санагалзах ламбугай гэдэг дуу.

	— Худлаа яриад л...

	— Юу? Чи итгэхгүй байна уу?

	— Үгүй чиш.

	— Өөрөө л мэд. Радиогоор маш сонирхолтой олон янзын юм ярьдаг гэх залуу гараа усанд дүрээд, — Чи үнсэлт гэж мэдэх үү? гэж асуулаа.

	— Юу гэнэ ээ? гэж охиныг гайхширахад залуу инээд алдвал Лань Сюэр лав л сайн юм хэлээгүй нь мэдрээд минчийтлээ улайж дуугаа хураав.

	Дуу дуусмагц:

	— Харин одоо сонсогч олондоо эрүүл ахуйн тухай нэвтрүүлэг хүргэе гэх эмэгтэй хүний уянгалаг дуу сонсогдоход Лань Сюэр:

	— Юуны тухай гэнэ вэ? гээд гайхширч байна.

	— Эрүүл ахуйн тухай гэнэ ээ.

	— Тэр нь юу юм бэ?

	— Аа... юу л даа. Чи жишээ нь бөөстэй юу? гэсээр толгойд нь хүрвэл охин:

	— Юу гэж бөөстэй байдаг юм бэ. Гараа тат гэж хэдэрлэхэд залуу гараа татаад:

	— Бөөстэй бол эрүүл ахуйн талаар ямар ч ойлголтгүй байна аа гэсэн үг гэвэл Лань Сюэр:

	— Бөөстэй, бөөстэй! гээд толгойгоо маажингаа, — Өөрийгөө хардаг ч болоосой. Ийм том бөөстэй байж гэж дуу алдах үед:

	— Залуу минь, эргэж ирэх болоогүй юу? Үдийн хоол боллоо. Удахгүй үлгэр хайлах цаг болох нь гэх хөгшний дуу хадав.

	Хөгшин тэрүүхэн довцог дээрээс орчныг анирлан зогсоно.

	Еяны хөндийд бүрий бууж, хонь майлан, илжиг орилж, ноход хуцалдан, хүүхдүүд хашхиралдаад, айл гэрийн яндангаас өтгөн утаа хаялахад жаргах нарны сүүлийн туяа хийдийн ганжрыг илбэнхэн байлаа.

	Залуу тэр дуунаар эргэж ирээд гал өрдвөл хөгшин дэргэд нь суугаад будаа зайлж, гарсан чимээгээр чулуу шороог нь түүнэ.

	— Түлээ овоо хатчихаж гэвэл:

	— Аан гэх юм.

	— Ногоогоо жигнэх үү? гэхэд:

	— Аахан гэлээ.

	Үлгэрийн мэт гайхалтай энэ үдшээр залуу илт сэргэж эрч хүч ороод, ам нээвэл ч нээмээр санагдана. Гэхдээ л багшаасаа бага зэрэг эмээгээстэй. Тиймээс илүү үг унагасангүй. Чимээгүйхэн хоолоо хийвээс нар уулын цаагуур суугаад хөндийд харанхуйд нөмөрлөө.

	Будаагаа аягалаад:

	— Багш аа, будаа гэсээр гарт нь бариулбал хөгшин:

	— Залуу минь, аан гээд сонс хэмээн ам нээсэнд ам дүүрэн будаатай залуу хариуд нь:

	— Аан гэсэн төдий.

	— Сонсох хүсэлгүй бол яах вэ. Би юм хэлэхгүй хэмээвэл:

	— Би тэгж хэлээгүй шүү дээ гэв.

	— Чамаас хэдэн оймс илүү элээснийх юмны учир мэдэхтэйгээ гэх зуур залуу будаагаа идсээр суулаа. 

	— Би ч чамтай адил наадхыг чинь туулаад өнгөрсөн хүн гэхэд:

	— Наадах гэж юуг хэлнэ вэ? гэж асуувал өвгөн савхаа хаяад:

	— Чи ер нь үг авах хүн үү, үгүй юу гээд уцаарлалаа. Тэгтэл шавь нь:

	— Лань Сюэртэй радио л сонссон шүү дээ хэмээв.

	— Өөр яасан бэ?

	— Яагаа ч үгүй.

	— Тийм байх даа мөн...

	— Тахир жам гэж юу болохыг мэдэх үү гэж асуусан.

	— Тэрийг чинь хэлээгүй ээ... гэж зандрахад залуу:

	— Дараа нь, дараа нь... гэж ээрээд, — Бөөсний тухай ярилцсан гэлээ.

	— Өөр яасан бэ? гэж ахин лавлахад:

	— Өөр яагаа ч үгүй. Нээрээ шүү гэв.

	Ийнхүү хоёул хоолоо чимээгүйхэн идэж барлаа. Энэ хөгшин залууг хэдэн жил дагуулж явсных худлаа хэлж чаддаггүй цайлган сэтгэлтэйг нь сайн мэдэх учир шавьдаа итгээд санаа нь амарчээ.

	— Болгоомжтой л байгаарай. Ухаан жолоогүй унан шунан зүтгээд байгаа тэр охиноосоо холхон л байвал өлзийтэй шүү хэмээхэд:

	— Лань Сюэр сайн бүсгүй шүү дээ гэлээ.

	— Тэглээ ч холхон бай. Багш минь эртээ цагт бас ингэж хэлж байсныг би тоолгүй өнгөрсөн юм даг гэхийг дуулаад:

	— Багш тань Лань Сюэрийн тухай ярьсан юм уу? хэмээв.

	— Юу гэж дээ. Тэгэхэд энэ Лань Сюэр төрөө ч үгүй байсан. Чи ч хүн болоогүй байсан гэх өвгөн баргар нүүрээрээ бүрхэг тэнгэр өөд ширтэн, юу ч юм бэ олж харсан мэт нүдээ цагаанаар нь эргэлдүүлнэ. 

	— Багш аа, та өнөө орой лавтай ахиад нэг чавхдас тастана даа гэж өгүүлэх шавь залуу угтаа хөгшний сэтгэлийг засахыг хүсжээ.

	Хөгшин, залуу хоёр тэр орой аанай л “Өнгөрсөн орой үлгэр маань Ло Чэнь амьсгал хурааж, сүнс нь Эрлэгийн орноо одсоноор өндөрлөсөн бол өнөө орой та бүхэндээ улмаар юу тохиосныг өгүүлэн хэлье. Ло Чэний сүнс Эрлэгийн орноос нисэн зугтахуйд Чан-ань тэртээд үзэгдлээ...” гэсээр үлгэрээ үргэлжлүүлэн хайлав. Хөгшин ихэд догдолсон байртай гурван чавхдаст зэмсгээ татаж үг, эгшиг хоёрыг найралдуулан суухад залуу нүдийг нь дарсан Лань Сюэр бүсгүйн булбарай гарыг санан дурссаар...

	Тэр шөнөө өвгөн хөрвөөсөөр үүр цайлгав. Өнгөрсөн улирсан бүхэн өмнүүр нь жирэлзэхэд сэтгэл гэгэлзээд “Ингэвэл удахгүй өвдөх нь байна шүү” гэсээр тавгүйхэн хонолоо. Толгой нь эргэж, цээж нь бачуураад, том бахин завсар хавчуулсан мэт шаналахад “Ингэж болохгүй ээ. Эвгүйтвэл энэ жилдээ үлдсэн чавхдасаа тасалж амжихгүй шүү дээ” гэж өөрийгөө зоригжуулав. Зэмсгээ тэмтэрвэл татах хүсэл оргилж, уй гунигаа үлдэн хөөгөөд, өнгөрснийг мартах биз ээ. Гэвч дэргэд нь таатайхан нойрсох шавиа санаад хүслээ хүчлэн дарав.

	“Хэдхэн чавхдас үлдсэн шүү дээ” гэх өр өвтгөм бодолд дарлуулсан өвгөн “Эдгээрийг тасалсан цагт тангаа ууж, энэ хорвоог олж харна. Түмэнтээ давсан энэ уул хад, тэртээ алсад одсон энэ л тоост зам, төөнөм илчийг нь эс бүрээрээ шингээж тэнхэл олсон энэ шаргал нар, хөх тэнгэр, хөвөн аялах саран, холын одод гээд юу эсийг харах билээ” гэсэн хөнгөн бодолд хөтлүүлэвч сэтгэл гэнэтхэн хоосров. Хорвоог харах гэж л нүдтэй болохыг хүссэн бил үү? Ай хөөрхий... Амьд хүн юу эсийг мөрөөдөх вэ? Чимээ чагнавал салхи улин исгэрнэ.

	Тэртээд шар шувуу үүгхийнэ.

	Өвгөн түдэлгүй эргээд элдвийн бодолд ээрүүлэв. Өтөлсөн түүнд хэдий олон жил үлд ээ аж дээ. Өнгөрсөн бүхэн хэдийн зүүд зэрэглээ болжээ. “Далан жил зовсны эцэст далай тэнгисийг үзээд хэрэг юун?” гэж өөрөө өөрөөсөө асуухад “Энэ чинь вандан шүү дээ, Лань Сюэр” гэж зүүдэндээ бувтнах залуугийн дуу сэтгэлд тодхон жингэнэнэ. 

	Азарган тахиа анх удаа донгодоход өвгөн нар мандмагц шавиа дагуулаад эндээс явна гэж саналаа. Шавийнхаа сэтгэлийг татаж авахгүй бол горьгүй. Тэгээд ч өвгөн өөрөө чулуун зүрхтэй хүн биш шүү дээ. Лань Сюэр сайн бүсгүй байж болох ч энэ явдал сайнаар төгсөхгүйг тэр хэнээс ч илүү мэднэ. Тахиа хоёр дахиа донгодоход өвгөн жаал жуул юмаа зэхэж эхлэв. Гэтэл өглөө нь залуугийн гэдэс эвгүйрхэж бүлээрсэнд замд гарах аргагүй болжээ.

	Үүний дараа өвгөн “Ийм л учиртай байж...” гэж бөвтнөсөөр хэдэн өдөртөө гал түлж, будаа угаагаад, гишүү түүж, шавьдаа өвс ургамал нүдэж тан барив. Ийнхүү өөрийгөө хуураагүй сэн бол тэнхээ тасрах байсан нь дамжиггүй. “Үхэхээсээ өмнө өнгөт орчлонг харах л учиртай” гэж сэтгэлээ зогоох тулдаа Еяны хөндийд үлгэрээ хайлан дуулах эрч хүч нэмнэ. Багш нь үлгэр хайлахаар явахад Лань Сюэр гүйгээд ирэх тул залуу ёстой л жаргалдаа мансуурна. Радио хүлээн авагчийн товчийг эргүүлж үзэхийг хүссэн охин чанасан өндөг авчирна.

	— Хааш нь эргүүлэх вэ? гэхэд залуу:

	— Зүүн тийш нь гэсэнд:

	— Болохгүй байна шүү дээ гэлээ.

	— Зүүн тийш нь гэж хэлээд байхад мэддэггүй юм уу? хэмээвэл торхийх дуу гарах нь тэр ээ.

	Тэдний хувьд радиогоор юу ярих нь ердөө ч сонин биш. 

	Ийнхүү хэд хоноход өвгөн ахиад гурван чавхдас тастав.

	Нэгэнтээ урьдын адил гурван чавхдаст зэмсгээ дарж “Өнөө оройдоо та бүхэндээ Ло Чэнь болоод ахин төрөл олох тухай бус харин Цинь гүрний хаан эзэн Ли Шимин гүнгийн тухай өгүүлье. Хайртай түшмэл нь хан хорвоог орхисонд гашуудаж ганьхарсан хаан эзэн гүрэн улсынхаа гарамгай жанжныг алдсандаа өдөр шөнөгүй уй гашууд автав...” гэсээр үлгэр хайлан суухуйд хийдэд үлдсэн хоёр ихээ хөгжилтэй байчихуй. 

	Чанга дээр нь тавьсан радио хүлээн авагчаас хүүхдийн уйлах дуу, хүмүүсийн хашхираан, их бууны нүжигнээн, эвэр бүрээний цангинаан чихэнд баригдан санаа сэтгэлийг баяр баясгалангийн оронд аваачна. Хийдийн төв танхимд тусах хүйтэн сарны гэрэлд залуу хажуулсхийгээд чанасан өндөг идэх зуур хажууханд нь Лань Сюэр тухлаад заримдаа инээд алдан, заримдаа дуугаа хураан радио сонсоно.

	— Багш чинь хаанаас энэ радиог ав аа вэ?

	— Уулын цаана суудаг хүнээс.

	— Чи тэр уулын цаана очиж үзсэн үү?

	— Үгүй ээ. Гэхдээ хэзээ нэгэн цагт уурын тэрэгт суугаад очих л болно.

	— Уурын тэрэг ий?

	— Тийм ээ. Чи дуулаагүй юу? Тэнэгхэн минь...

	— Дуулалгүй яах вэ. Утаа хаялуулаад явдаг тэрэг биз дээ гээд Лань Сюэр төд удалгүй, — Би тэр уулын цаанатай очих л байх гэсээр санаа алдлаа.

	— Тийм үү? гэх залуу өндийж суугаад, — Тэгвэл тахир жам гэж юу болохыг мэдээд ирээрэй хэмээв.

	— Уулын цаана суудаг хүмүүс бүгдээрээ радиотой юу?

	— Мэдэхгүй юм даа. Тахир жам гэдгийг мэдээд ирээрэй. Уулын цаана тийм юм байж л таарна гэвэл:

	— Би гуйж байгаад нэг радио авна аа гэж Лань Сюэрыг шивгэнэхэд залуу:

	— Ганцханыг уу? гэж хэлээд тэсэлгүй инээд алдан төдхөн дуугаа хураасан ч ахиад л писхийтэл инээчхэв. — Нэг мөр хоёрыг гуйчихсан нь дээр биш үү? Ийм үнэтэй юмыг зүгээр өгөх хүн олдох уу? Өөрийгөө зарсан ч ийм юм авч чадахгүй л болов уу гэхийг дуулаад Лань Сюэр гомдож:

	— Амаа тат, муу сохор минь... гэсээр залуугийн чихнээс зулгаав.

	Хоёр залуу ийн хэн хэнээ гуд татан барилцаж авахад гурван шавар бурхан холхноос ажна. Биесээ түлхэн шүргэлцэх хоёр эхэндээ хэрэлдэж байсан ч удалгүй хөгжилдөн инээцгээж, зүрх нь дэлсэхэд амьсгаагаа даран өөд өөдөөсөө харж хэвтлээ. Лань Сюэрийн халуун амьсгал нүүрэн дээр нь мэдрэгдэхэд багшийнхаа үгийг санаад бүсгүйн нүүр өөд үлээв. Тэгтэл бүсгүй цааш харсангүйд:

	— Чи үнсэлт гэж юу болохыг мэдэх үү? гэж асуувал охин:

	— Юу гэнэ ээ? гээд хариу шивгэнэв.

	Залуу мөн шивнэхэд охин хариулсангүй. Чингээд үнсэлцэж үзвэл аятайхан мэдрэмж төрнө... Энэ орой өвгөн мянга дахь чавхдасаа тастжээ. Сүүлийн хоёр чавхдас нь зэрэг тасрахад гайхсан гэж тоймгүй. Яарсаар хийддээ эргэж ирэхэд залуу айсандаа:

	— Багш аа, юу бол оо вэ? гэж асуулаа.

	Өвгөн амьсгаа өндөр явсандаа үг ч дуугарсангүй. Лань Сюэр тэр хоёрын тухай мэдчихэж гэж санасан ч багш нь амьдралын алив зовлонг амсан туулсан нь адаг сүүлдээ ганцхан удаа ч болов алаг хорвоог харахын жаргалыг эдлэхтэй эн тэнцэхийг ухаарчээ.

	— Хүү минь, би маргааш тангаа авахаар явлаа гэвэл шавь нь:

	— Ахиад нэг чавхдас тасдаа юу? гэж асуухад:

	— Хоёрыг тастлаа. Бүр зэрэг шүү гэсээр нямбайлан хадгалсан 998 чавхдастайгаа нийлүүлж боолоо.

	— Маргааш явах нь уу?

	— Тийм ээ. Үүр хаяармагц гарлаа гэхийг дуулаад залуу баахан тавгүйрхсэн ч өвгөн гурван чавхдаст зэмсгийнхээ могойн арьсан бүрээсийг хуулж суулаа.

	— Гэхдээ миний бие арай л тэнхрээгүй байна гэж бувтнахад:

	— Тэр хамаагүй ээ. Чи эндээ үлд. Би арав хоноод ирнэ гэхийг дуулаад залуу золтой л баярласандаа год үсэрсэнгүй. 

	— Ганцаараа чадна биз дээ? Айн? гэсэнд:

	— Чадалгүй яах вэ гэлээ.

	Өвгөний хувьд Лань Сюэрийг хэдийн мартжээ.

	— Хоол хүнс, түлээ мод бэлэн бий. Бие чинь тэнхэрвэл үлгэр хайлаарай. Мэдэв үү? гэхэд:

	— Мэдлээ хэмээн толгой дохих залуу багшийгаа хуурсандаа гэмших шиг.

	Энэ хооронд өвгөн гурван чавхдаст зэмсгийн могойн арьсан бүрхэвчийн доогуур эвхэж хийсэн жорын бичгээ гаргаж ирлээ. Хорин настай байхад нь энэ цаасыг багш нь нугалж хийсэн сэн. Өдий олон жилийн дараа гаргаад авахад бие жихүүцэн дагжина. Залуу цаасыг имэрч үзэхэд:

	— Муу багш минь даанч хатуу тавилантай байж гээд өвгөн ам нээв.

	— Багш тань хэдэн чавхдас тастсан бэ? хэмээвэл:

	— Мянгыг тастаж болох байсан ч найман зууг тасалсан гэсэн дээ.

	Үлгэрч өвгөн үнэгэн харанхуйгаар замд гарлаа. Ихдээ л арав хоноод ирнэ гээд явсан тэрээр эргэж ирэлгүй удна гэдгээ даанч мэдсэнгүй.

	Түүнийг Еяны хөндийд эргэж ирэхэд хэдийн өвлийн сар гарчээ. Цас малгайлан ороход тэнгэр газрын савсалга нийлэн цайрна. Амьтай бүхэн нойрсож, анир гүм ноёлсон энэ орчинд өвгөний харласан малгай л нүдэнд тусна. Зүтгэсээр хийддээ ирвэл хатсан навчис шүр шархийж, хоол тэжээл хайсан үнэг л үргэсээр шогшиж одов.

	Шавь нь хэдэн өдрийн өмнө яваад өгснийг дуулаад:

	— Хүлээж бай гэсэн юм сан. Хаашаа явсан юм бол? Хэлээгүй биз? Хэл чимээ үлдээгээгүй биз? гэвэл:

	— Өөрийг нь хайх хэрэггүй л гэсэн гэлцэнэ.

	— Хэзээ явчих нь энэ вэ? гэхэд Лань Сюэрийг уулын цаана суудаг эртэй гэрлэсэн тэр өдөр явсан нь тодроод ирлээ.

	Өвгөн юу болсныг даруй ойлгожээ.

	“Хар хүйтэнд хаачих нь вэ? Үлгэр хайлсан шиг эндээ үлдээд дулаан орохоор явсан нь дээргүй юу” гэж олон түмэн түүнийг ятгахад өвгөн гурван чавхдаст зэмсгээ үзүүллээ. Зэмсэг чавхдасгүй болжээ. Өөрөө ч туйлдаж ядарсан нь илт. Амьсгаа нь давчдаад, хоолой нь сөөсөн тэрээр “Шавиа олох хэрэгтэй” гэсээр замд гарлаа.

	Шавьдаа санаа зовоогүй сэн бол өвгөн Еяны хөндийд эргэж ирэхгүй байв. Тавин жил нандигнан хадгалсан жорын бичиг нь хэнд ч хэрэггүй хоосон цаас байсанд итгэж ядсан сохор өвгөн бичиг үсэгтэй итгэл даах хэд хэдэн хүнд уг бичгийг харуулсан ч бүгд хоосон цаас байна хэмээжээ. Цочролд автсан хөгшин хэсэгтээ л эмийн сангийн гишгүүр дээр суулаа. Тэрээр хэдий хугацаа өнгөрснийг анзаараагүй ч хэдэн өдөр, хэдэн шөнө ийнхүү ухаан мэдрэлээ алдан гөлөрсөн аж. Ширгэсэн нүдээрээ хэнийг ч үл зорих харцаар тэнгэр өөд ширтсээр царай нь цонхийсонд зарим нэг нь түүнийг галзуурчээ гэж санаад аргадан тайтгаруулавч хөгшин “Дал шүргэсэн би галзуурсан ч юуны хамаа” гээд биеэ зөнд нь орхижээ. Хөлийг нь урагш гишгүүлж, хөөр баяртай амьдрал хэзээ нэгэн цагт угтана гэдэгт итгэсээр үлгэрээ хайлан дуулж явсан өвгөний хувьд сэтгэлийн чавхдас ийнхүү тасарчээ. Чавхдас нь тасарсан зэмсгээр сайхан ая эгшиг тоглож болох сон бил үү? Өвгөний сэтгэл зүрхийг хөглөн байсан чивчирсэн чавхдас тас үсэрснээр түнэр харанхуйд автлаа. Сэтгэлийн хөг аялгууг хөглөн жингэнүүлэх тасарсан чавхдасыг угтаа зорилго, тэмүүлэл гэх хоёр цэгт холбон чангалдаг билээ. Гэтэл зорилго нь угаас хий хоосон зүйл байж! Буусан дэн буудалдаа будангуйд автсаар хэсэг суув. Ханзан дээр хажуулан өнжихдөө өдрөөс өдөрт сульдсаар, мөнгөө үрж бараад шавиа саналаа. Хадан гэртээ харих цаг нь болсныг зөнгөөрөө мэдрээд шавьтайгаа эцсийн удаа уулзахаар замд гарав. 

	Мөнх цаст мөсөн оргил хөшилдсөн тэнгэр газрын савсалга дунд ганцхан хар цэг л хөдөлнө. Тогтоогоод ажвал нүүр нь харлаж тураад нүднээс бүр гарсан бөгтийсөн өвгөн алхах ажгуу. Шавиа ямаршуухан байгааг гадарлах тэрээр ийнхүү буцаж явсан нь энэ.

	Өвгөн өөрийгөө тайтгаруулавч өмнөх зорилго нь үгүй болсонд нэг мөр гутарч гунджээ.

	Өнгөрснөө дурсан эргэж явахдаа юунд ч юм бэ яаран сэтгэл тэнэгэр туулсан уул нурууд, униарт зам, үлгэр хайлсан үдэш бүр, уйтгар гуниг нь хүртэл үнэндээ баяр жаргал, нинж хайраар бялхан байсныг ухаарав. Энэ бүх хугацаанд сэтгэлийн чавхдасаа хөглөн татаж байсан тэр л зүйл нь эцсийн дүндээ худал хуурмаг юм байна гэж хэн төсөөлөх вэ. Багш нь амьсгал хураасан тэр мөч өдгөө ч санаанд илхэн. Цэл залуу явсан түүнд жорын бичиг нуусан гурван чавхдаст зэмсгээ өгсөн өвгөн багшаасаа “Хэдхэн жилийн дараа та хараа орно шүү дээ” гэсээр аргадан гуйхад “Хүү минь, хүний амьдрал гэдэг энэ зэмсгээс өөрцгүй. Чавхдасыг нь чангалан байж татдагтай л ижил сэтгэлээ хатамжлан байж туулах нь зүй” хэмээн хариулсан тэрхүү үгст хэдий их хар ухаан агуулагдаж байсныг одоо л ойлгох шиг. Түүнд зорилго байсан тулдаа амьдрах эрч хүчээ сэлбэж, итгэл найдвараар халгин явжээ. “Энэ хорвоод хамгийн чухал нь эгэл ахуйгаасаа таашаал мэдрэх” гэж л хэлэх юм шүү, ганц шавьдаа. Гэлээ ч буй бүхнийг хэлээд нэмэртэй юу? Ийнхүү бэдэрсээр уулын нэгэн аманд царай нь дарж үнсэн саарал болсон шавиа олжээ.

	Тэгэхэд шавь нь цасан дээр үхлээ хүлээн тэрийн хэвтэж байлаа. Өр зүрхний угаас энэлэн шаналж буйг нь мэдэрсэн өвгөн гишүү түүж гал түлэв. 

	Залуу төдхөн эхэр татан уйлахад өвгөний магнай тэнийжээ. Тэр хэдийгээр асгартал уйлж байсан ч амьд мэдрэмж лугшиж байна гэдэг сайн хэрэг. Амьдралын дулаан илчээр амьсгалах өдөр ирж л таарна. Өдгөө зүдэвч хожмоо тайтгарах нь лав. Залуу хэдэн өдөр, хэдэн шөнөөр уйлан дуулахад өвгөн үг дуугаралгүй дэргэд нь байлаа. Эхэр татан уйлах энэ дуунаар үнэг, туулай, гургуул, шонхор шувуу үргэн ниснэ.

	Залуу удаж удаж:

	— Багш аа, бид ямар учраас сохор юм бэ? гэсээр ам нээхэд өвгөн:

	— Сохор төрсөн учраас л тийм билээ гэж хариулбал:

	— Багш аа, би энэ хорвоог ганц удаа ч болтугай хармаар байна гэж гуйлаа.

	— Чи үнэндээ хармаар байна гэж үү? гэвэл:

	— Тийм ээ. Үнэндээ л нүдтэй болмоор байна гэлээ. 

	Энэ мөчид өвгөн түүдэг галаа өрдөхөд төдхөн цас хаялах нь зогсож, бүүдгэр тэнгэрээс толь мэт тув тунгалагхан наран ээх болой. Тэртээ дээр шонхор эргэлдэнэ.

	— Тэгвэл гурван чавхдаст зэмсгээ дар. Бүхий л сэтгэлээрээ дар.

	— Багш аа, та тангаа хүртсэн үү?

	— Зэмсгийнхээ чавхдасыг чин сэтгэлээсээ татан байж тастах учиртай шүү. Тэгсэн цагт л тан үйлчилнэ.

	— Багш аа, та хараа орсон уу? Та харж байна уу? гэх залуу гараа сунган өндийхийг хичээхэд өвгөн багш нь гараас нь атгаад:

	— Мянган хоёр зуун чавхдас тастах учиртай шүү гэвэй.

	— Мянга хоёр зуу гэнэ ээ?

	— Алив зэмсгээ өгөөдөх. Би тэр жорыг дотор нь хийе гэж өгүүлэхдээ өвгөн бидний амьдрал энэ л зэмсэгтэй ижилхэн гэж хэлсэн багшийнхаа санааг одоо л ухах шиг. 

	Алив хүний амьдралд худал хуурмаг ч гэлээ зорилго байх нь чухал. Зорилгогүй хүн сэтгэлийн чавхдасаа яаж татах билээ? 

	— Яагаад мянган хоёр зуу гэж, багш аа?

	— Яг мянга хоёр зуу шүү. Надад хоёр зуун чавхдас дутаж хэмээн өгүүлэх өвгөн шавь нь хэдий сайн үлгэрч болсон ч энэ насандаа мянга хоёр зуун чавхдас тастаж барахгүй биз гэж бодоод амжжээ.

	Насаараа шижир амьсгал түгээх шинэ өнгө аялгууг уянгалуулан үлгэр хайлан дуулж явах залуу шавь нь энэ хоосон цаасыг бүү л үзээсэй...

	Хаашаа л харна мөнх цаст мөсөн оргил гялтганах эл хульхан уул нуруудын хормойд хажуухнаас гургуул үргэж, үнэг, туулай үсрэн гарах нь энүүхэнд бөгөөд чанх дээр шонхор, бүргэд элэн халин эргэлдэх авай.

	Гэлээ ч өгүүллэг маань хэрхэн эхэлснийг санацгаая.

	Суунаг татсан сүндэр уулсын энгэр бэлээр хөгшин, залуу хоёр сохор эр бэдэн явах юм санжээ. Наранд гандсан сүрлэн малгай нь ширүүн урсгалт голын уснаа туугдан хөвөх мэт ногоон талыг зүсэн урагшилна. Энэ хоёрын хэн болох хийгээд хаанаас хаа хүрч яваа нь төдий л чухал биш ээ...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

